
GOUVÈNÈ CUOMO ANONSE 88.6 MILYON DOLA NAN FINANSMAN LWA CARES 
LA DISPONIB POU ASISTE FOUNISÈ GADRI YO PANDAN PANDEMI COVID-19 LA  

  
Finansman Lwa CARES federal la pral ede founisè gadri yo nan re-ouvi anba 

pwotokòl sante ak sekirite amelyore  
  

Peryòd aplikasyon an pral ouvri semèn pwochèn jiska 31 desanm  
  

Yo akòde 48.3 milyon dola pou asiste founisè gadri yo ak plan re-ouvèti  
  
  

Jodi a Gouvènè Andrew M. Cuomo te anonse 88.6 dola nan finansman Lwa CARES 
federal la disponib pou ede founisè gadri yo atravè sibvansyon NY Forward yo pandan 
y'ap ajiste pwogram yo nan mitan pandemi COVID-19 la. Finansman an se yon 
ogmantasyon sou 30 milyon dola ki te disponib nan sezon prentan an ak 48.3 milyon 
dola yo akòde dènyèman pou ede founisè gadri yo ak re-ouvri oswa restriktire plan fizik 
yo pou satisfè nouvo egzijans distans sosyal yo.  
  
"Gadri esansyèl pou fè moun tounen nan travay epi pou kontinye re-ouvèti ekonomik 
New York Forward nou an", Gouvènè Cuomo te deklare. '"Chak paran k ap travay 
merite lapè nan lespri yo ki mache ak yon bon kalite pwogram gadri kote pitit yo ka 
grandi ak aprann nan yon espas ki adapte pou satisfè egzijans sante ak sekirite moman 
ekstraòdinè sa a. Mwen ankouraje founisè gadri yo pou yo pwofite opòtinite sibvansyon 
sa a pou ede asire sante ak sekirite timoun ki nan gadri yo."  

  
"Pandemi COVID-19 la vin agrave inegalite ki te deja egziste nan sosyete nou an, 
patikilyèman nan mitan fanm k'ap travay yo, e pa gen okenn kote sa plis prezan pase 
nan gadri yo", Gouvènè Adjwen Kathy Hochul te deklare. "Kòm ko-prezidan Gwoup 
Travay Disponibilite Gadri (Child Care Availability Task Force) yo, mwen tande founisè 
gadri yo nan tout eta nou an sou kijan finansman sa a enpòtan menm pliske yo kontinye 
opere san danje ak distans sosyal adekwa pou kenbe anplwaye yo ak alafwa timoun yo 
an sekirite. Nan mezi pou nou ka ranfòse ekonomi nou an pi byen e pi enklizif pase 
anvan, nou dwe redwi estrès ak depans pou gadri yo epi kontinye fè apèl a finansman 
federal adisyonèl ki enpòtan pou fanmi k'ap travay yo ak pou founisè New York yo."  
  

Biwo Sèvis pou Timoun ak Fanmi (Office of Children and Family Services, OCFS) Eta 
New York la te administre sibvansyon Lwa CARES federal la. Ajans Resous ak 

https://ocfs.ny.gov/programs/childcare/


 

 

Referans pou Gadri (Child Care Resource and Referral Agencies) yo toupatou nan eta 
a pral trete peman bay founisè yo.  
  

Manm Kongrè Nita Lowey te deklare, "Founisè gadri yo esansyèl nan batay kont 
pwopagasyon koronaviris la nan tout Lower Hudson Valley a ak diminye enpak li sou 
fanmi nou yo. Finansman federal sa a bay sipò enpòtan pou moun k'ap travay devan liy 
pandemi koronaviris la lè li bay travayè swen sante yo, premye sekouris ijans yo, ak lòt 
travayè esansyèl yo yon kote ki an sekirite, ki fyab pou pitit yo pandan y'ap goumen pou 
mete fen nan kriz sante piblik sa a. Anplis ede founisè gadri New York yo rete ouvè, fon 
sa yo nesesè pou ede founisè yo simonte diminisyon nan enskripsyon yo oswa fèmti 
konplè ki gen rapò ak COVID-19 la. Mwen pral kontinye travay pou pote sekirite ak 
sekirite bay fanmi nou yo epi bay finansman federal pou biznis ak founisè sèvis yo nan 
tout Westchester ak Rockland".  

  

Manm Kongrè Eliot Engel te deklare, "Lwa CARES la, ke mwen te goumen anpil pou 
yo adopte li, ap ede pote soulajman ki nesesè anpil pou fanmi New York yo. Mwen 
kontan rejwenn Gouvènè Cuomo nan anonse finansman sa a, ki pral ede founisè gadri 
yo sipòte New York nan re-ouvèti a. Gadri enpòtan anpil pou fanmi yo toupatou nan eta 
a epi yo esansyèl pou rekiperasyon nou an. Mwen ap kontinye travay avèk kòlèg mwen 
yo nan Delegasyon an pou jwenn finansman adisyonèl pou eta nou an ka kontinye 
reprann li fòtman apre kriz sa a".  
  
Manm Kongrè Brian Higgins te deklare, "Founisè gadri nou yo se yon lòt pati enpòtan 
ak nesesè nan kominote nou an ki te frape di pa pandemi COVID-19 la. Nou fyè pou ofri 
finansman federal sa a ki pral ede etablisman yo ak fanmi yo fè fas ak fado finansye 
epidemi sa a nan bay asistans pou lwaye, re-ouvri anba nouvo direktiv COVID-19, ak 
bous detid pou timoun travayè esansyèl nou yo ki riske lavi yo pou kominote nou an".  
  
Manm Kongrè Thomas Suozzi te deklare, "Nou te vote pou bay finansman federal sa 
a paske travayè esansyèl nou yo dwe gen gadri ki san danje, an sekirite epi ki fyab. 
Founisè gadri nou yo te devaste pa frè ekolaj ki pèdi e kounye pa ti efektif epi yo 
bezwen èd nou. Mwen bat bravo pou Gouvènè Cuomo pou efò li nan non travayè 
esansyèl nou yo ak fanmi yo".  

  
Komisè OCFS la, Sheila J. Poole, te deklare, "Mwen kontan paske nou kapab ede 
founisè gadri yo adapte yo ak nouvo egzijans yo epi ede fanmi ki bezwen swen yo kòm 
paran yo retounen nan travay. Gadri a fondamantal nan rekiperasyon ekonomik nou an 
epi nou fyè pou sipòte pwogram nan adapte ak chanjman sante ak sekirite ki nesesè 
pou opere nan klima aktyèl nou an"  
  
Yo pral itilize 88.6 milyon dola nan fon sibvansyon yo konsa a:  
  
Gen ven milyon ki pral sipòte bous detid pou timoun travayè esansyèl yo. Travayè 
esansyèl yo enkli premye sekouris yo tankou founisè swen sante, pèsonèl nan famasi 
yo, lapolis, ponpye, travayè livrezon manje, anplwaye magazen manje yo, ak lòt moun 
ke yo bezwen pou fè entèvansyon nan pandemi COVID-19 la. Yo pral kouvri depans 



 

 

gadri yo pou fanmi anplwaye esansyèl yo ki gen revni ki pi piti pase 300 pousan nan 
nivo povrete federal - oswa 78.600 dola pou yon fanmi ki gen kat moun - epi yo pral 
peye jiska to mache a pou chak rejyon nan tout eta a. Finansman an pral sipòte 5.400 
timoun ki nan gadri pou 14 semèn.  
  
Gen yon lòt 20 milyon dola ke yo ap mete disponib pou asistans lokasyon pou pwogram 
gadri ki baze sou lekòl ki te deplase akoz pandemi an. Li pral sipòte 2,300 pwogram 
gadri ki gen timoun ki nan laj pou ale lekòl ak 2,000 dola nan asistans pou lokasyon 
chak mwa pandan kat mwa. Pwogram yo ka itilize finansman an tou pou transpòte 
timoun yo nan nouvo lokal la.  
  
Ven milyon an ta sipòte sibvansyon pou pwogram gadri ki fèmen yo ka re-ouvri oswa 
restriktire anba nouvo direktiv distans sosyal yo. Sa a ka kouvri separatè ki enpèmeyab 
yo, espas lokasyon akoutèm, founiti oswa aksè a band laj.  
  
28.6 milyon dola ki rete a pral bay sibvansyon pou founisè gadri yo pou peye mwatye 
nan pri a (jiska 6.000 dola) pou ouvri yon nouvo salklas. Fon tanporè yo ta dwe siprime 
pwogresivman nan dezyèm ak twazyèm mwa a kòm paran yo pral enskri plis timoun 
nan gadri a.  
  
Founisè gadri yo ka aiplike pou finansman an nan 
https://ocfs.ny.gov/programs/childcare/. Yo pral afiche aplikasyon yo nan fen mwa sa a 
epi yo pral aksepte yo sou yon baz kontinyèl jiska 31 desanm 2020.  

Lòt nouvèl disponib sou sit www.governor.ny.gov 

